
SANOATLASHUV NATIJASIDA QISHLOQ 
XO‘JALIGIDA AHOLI BANDLIGINING 
KAMAYISHI TAHLILI
B.Beknazarov
TDIUSF “Yashil iqtisodiyot va barqaror biznes” kafedrasi o‘qituvchisi

Annotatsiya: Mazkur maqolada sanoatlashuv jarayonlarining qishloq xo‘jaligi sektorida aholi bandligiga ta’siri kompleks 
tahlil qilinadi. Qishloq xo‘jaligi milliy iqtisodiyotda strategik ahamiyatga ega bo‘lib, oziq-ovqat xavfsizligini ta’minlash, yalpi 
ichki mahsulotni shakllantirish, bandlikni qo‘llab-quvvatlash hamda eksport salohiyatini oshirishda muhim rol o‘ynaydi. 
Tadqiqotda qishloq xo‘jaligini modernizatsiya qilish, ishlab chiqarish jarayonlariga innovatsion texnologiyalarni joriy etish 
va sanoatlashuv sharoitida mehnat resurslarining tarkibiy o‘zgarishlari yoritilgan. O‘zbekiston misolida olib borilgan 
empirik tahlillar asosida qishloq xo‘jaligida bandlikning qisqarish omillari, investitsiyalar hajmi va davlat tomonidan qo‘llab-
quvvatlash mexanizmlarining samaradorligi baholangan. Tadqiqot natijalariga ko‘ra, sanoatlashuv mehnat unumdorligini 
oshirish bilan birga, bandlik tuzilmasida sifat jihatdan yangi o‘zgarishlarni yuzaga keltirmoqda. Maqolada iqtisodiy 
barqarorlikni ta’minlash va qishloq hududlarida bandlikni diversifikatsiya qilish bo‘yicha amaliy tavsiyalar ishlab chiqilgan.

Kalit soʻzlar: sanoatlashuv, qishloq xo‘jaligi, milliy iqtisodiyot, oziq-ovqat xavfsizligi, yalpi ichki mahsulot, bandlik, eksport 
salohiyati, modernizatsiya, innovatsion texnologiyalar, investitsiyalar, iqtisodiy barqarorlik.

Abstract: This article provides a comprehensive analysis of the impact of industrialization on employment in the 
agricultural sector. Agriculture plays a strategic role in the national economy by ensuring food security, contributing to 
gross domestic product, supporting employment, and enhancing export potential. The study examines the modernization 
of agriculture, the adoption of innovative technologies, and structural changes in labor resources under industrialization. 
Based on empirical analysis of Uzbekistan’s experience, the research evaluates factors behind the decline in agricultural 
employment, investment dynamics, and the effectiveness of government support policies. The findings indicate that while 
industrialization increases labor productivity, it also leads to significant structural shifts in employment patterns. The paper 
proposes practical recommendations to promote economic stability and diversify employment opportunities in rural areas.

Key words: industrialization, agriculture, national economy, food security, gross domestic product, employment, export 
potential, modernization, innovative technologies, investment, economic stability.

Аннотация: В данной статье проведён комплексный анализ влияния процессов индустриализации на занятость 
населения в сельскохозяйственном секторе. Сельское хозяйство занимает стратегическое место в национальной 
экономике, обеспечивая продовольственную безопасность, формирование валового внутреннего продукта, 
занятость населения и рост экспортного потенциала. В исследовании рассмотрены вопросы модернизации 
сельского хозяйства, внедрения инновационных технологий и структурных изменений трудовых ресурсов в 
условиях индустриализации. На примере Республики Узбекистан проанализированы факторы сокращения 
занятости в сельском хозяйстве, объёмы инвестиций и эффективность государственной поддержки отрасли. 
Результаты исследования показывают, что индустриализация способствует росту производительности труда, 
одновременно трансформируя структуру занятости. В статье предложены практические рекомендации по 
обеспечению экономической устойчивости и диверсификации занятости в сельских регионах.

Ключевые слова: индустриализация, сельское хозяйство, национальная экономика, продовольственная 
безопасность, валовой внутренний продукт, занятость, экспортный потенциал, модернизация, инновационные 
технологии, инвестиции, экономическая устойчивость.

K I R I S H
Bugungi globallashuv va iqtisodiy integratsiya jarayonlari fonida har bir mamlakat o‘z iqtisodiy barqarorligini 

ta’minlash, ichki resurslardan samarali foydalanish va tashqi bozorda raqobatbardosh bo‘lishga intilmoqda. 
Ayniqsa, rivojlanayotgan davlatlar uchun agrar sektor ya’ni qishloq xo‘jaligi sohasi iqtisodiyotning tayanch 
tarmoqlaridan biri sifatida muhim o‘rin egallaydi. Qishloq xo‘jaligi nafaqat oziq-ovqat xavfsizligini ta’minlaydi, 

balki millionlab odamlarning bandligini ta’minlab, iqtisodiyotda muhim rol o‘ynaydi. O‘zbekiston ham agrar 
salohiyatga ega mamlakatlar qatoriga kiradi. Mamlakat hududining katta qismi qishloq xo‘jaligiga yaroqli bo‘lib, 
ushbu soha respublika yalpi ichki mahsulotining muhim qismini tashkil etadi [1].

So‘nggi yillarda O‘zbekiston hukumati tomonidan qishloq xo‘jaligini isloh qilish, uning samaradorligini 
oshirish, zamonaviy texnologiyalarni joriy qilish, suv resurslaridan oqilona foydalanish va eksportbop mahsulotlar 
yetishtirish borasida bir qator chora-tadbirlar amalga oshirilmoqda. Shu bilan birga, fermer xo‘jaliklarining 
huquqiy maqomini kuchaytirish, yer-suv munosabatlarini tartibga solish, subsidiyalar va imtiyozli kreditlar 
ajratish orqali agrar sohaga iqtisodiy rag‘batlantirish mexanizmlari tatbiq etilmoqda [2].

Qishloq xo‘jaligi iqtisodiyotga ikki yo‘nalishda ta’sir ko‘rsatadi: birinchidan, to‘g‘ridan-to‘g‘ri yalpi ichki 
mahsulotga qo‘shgan hissasi, ish o‘rinlari yaratish, oziq-ovqat ta’minoti orqali; ikkinchidan, bilvosita boshqa 
tarmoqlar (qadoqlash, transport, qayta ishlash sanoati) bilan kooperatsiya orqali iqtisodiy zanjir hosil qilishi 
natijasida. Bu esa qishloq xo‘jaligini nafaqat mustaqil sektor, balki butun iqtisodiy tizimning ajralmas bo‘lagi 
sifatida talqin qilish imkonini beradi [3].

Mavzuning dolzarbligi shundaki, hozirgi kunda oziq-ovqat narxlarining o‘sishi, iqlim o‘zgarishi, suv tanqisligi 
va pandemiya kabi global xavf-xatarlar fonida qishloq xo‘jaligi faqat ichki ehtiyojni emas, balki xalqaro ehtiyojlarni 
ham qondirishga qaratilgan strategik tarmoqqa aylanmoqda. Shunday ekan, bu sohadagi har qanday islohot va 
yangiliklar mamlakat iqtisodiyotiga bevosita ta’sir ko‘rsatadi [4].

Mazkur maqolada qishloq xo‘jaligining iqtisodiyotga ta’siri har tomonlama o‘rganiladi. Tadqiqot doirasida 
sohaning iqtisodiy ko‘rsatkichlardagi o‘rni, ishlab chiqarish salohiyati, zamonaviy texnologiyalarning roli, bandlik 
darajasi va eksportga ta’siri tahlil qilinadi. Shuningdek, O‘zbekiston misolida qishloq xo‘jaligining iqtisodiy 
o‘sishga qo‘shgan hissasi, mavjud muammolar va ularni hal etish yo‘llari ko‘rib chiqiladi. Maqola yakunida esa 
qishloq xo‘jaligini iqtisodiy taraqqiyot omili sifatida takomillashtirish bo‘yicha amaliy tavsiyalar beriladi [5].

M A V Z U G A  O I D  A D A B I Y O T L A R  T A H L I L I 
Sanoatlashuv jarayonlari va uning qishloq xo‘jaligi sektoridagi bandlikka ta’siri iqtisodiy nazariya va 

empirik tadqiqotlarda keng yoritilgan masalalardan biridir. Iqtisodiy rivojlanishning klassik yondashuvlari, 
xususan ikki sektorli model doirasida U. A. Lewis tomonidan ishlab chiqilgan nazariyaga ko‘ra, sanoatlashuv 
jarayoni mehnat resurslarining past unumdor agrar sektordan yuqori unumdor sanoat va xizmatlar sektorlariga 
oqimini jadallashtiradi. Ushbu jarayon qishloq xo‘jaligida bandlik ulushining qisqarishiga olib kelishi obyektiv 
va tabiiy holat sifatida baholanadi. Jahon banki (World Bank) mutaxassislari tomonidan tayyorlangan tahliliy 
hisobotlarda rivojlanayotgan mamlakatlarda qishloq xo‘jaligida bandlikning kamayishi asosan mexanizatsiya 
darajasining oshishi, ishlab chiqarish texnologiyalarining yangilanishi va mehnat unumdorligining ortishi bilan 
bevosita bog‘liqligi ta’kidlanadi [1].

Xalqaro empirik tadqiqotlar, jumladan Birlashgan Millatlar Tashkilotining Oziq-ovqat va qishloq xo‘jaligi 
tashkiloti (FAO) hamda Jahon banki tomonidan olib borilgan izlanishlar qishloq xo‘jaligi sektorida bandlikning 
pasayishi ishlab chiqarish hajmining qisqarishini anglatmasligini ko‘rsatadi. Aksincha, agrar mahsulot yetishtirish 
hajmi barqaror yoki oshib borayotgan sharoitda bandlik qisqarib, mehnat unumdorligi sezilarli darajada oshishi 
mumkinligi ilmiy asoslangan. FAO va World Bank hisobotlarida raqamlashtirish, avtomatlashtirish, zamonaviy 
agrotexnologiyalar va resurs tejamkor usullarni joriy etish inson mehnatiga bo‘lgan ehtiyojni kamaytirayotgani, 
biroq bu jarayon umumiy iqtisodiy samaradorlik va raqobatbardoshlikni oshirishga xizmat qilayotgani qayd 
etilgan [2].

O‘zbekiston iqtisodiyotiga bag‘ishlangan ilmiy adabiyotlarda ham sanoatlashuv va qishloq xo‘jaligi bandligi 
o‘rtasidagi o‘zaro bog‘liqlik chuqur tahlil qilingan. Xususan, R. X. Ergashev, S. S. Fayziyeva va S. N. Xamrayeva 
tomonidan olib borilgan tadqiqotlarda agrar sektorda bandlik ulushining pasayishi sanoat tarmoqlarining 
rivojlanishi, shaharlashuv jarayonlarining jadallashuvi, xizmatlar sektorining kengayishi hamda qishloq xo‘jaligida 
amalga oshirilayotgan texnologik yangilanishlar bilan izohlanadi. Mualliflar qishloq xo‘jaligida bandlikning 
kamayishini faqat salbiy holat sifatida emas, balki iqtisodiyotning tarkibiy transformatsiyasi jarayonida yuzaga 
keladigan obyektiv jarayon sifatida baholaydilar. Agrar ishlab chiqarishda mexanizatsiya darajasining oshishi, 
tomchilatib sug‘orish, raqamli monitoring va zamonaviy agrotexnik vositalardan foydalanish ishchi kuchiga 
bo‘lgan ehtiyojni qisqartirgan bo‘lsa-da, mehnat unumdorligi va mahsulot sifati oshishiga xizmat qilgani ilmiy 
adabiyotlarda asoslab berilgan [3].

Shuningdek, mahalliy va xalqaro tadqiqotlarda qishloq xo‘jaligida bandlikning qisqarishi bilan bir vaqtda 
sanoat, qayta ishlash va xizmatlar sektorlarida yangi ish o‘rinlari yaratilayotgani, bu esa umumiy bandlik 
darajasining barqarorligini ta’minlashda muhim omil bo‘lib xizmat qilayotgani qayd etiladi. Tadqiqotchilar fikriga 
ko‘ra, qishloq xo‘jaligida bandlikning kamayishi sanoatlashuvning muqarrar natijasi bo‘lib, ushbu jarayon 
samarali davlat siyosati, mehnat bozorini moslashtirish mexanizmlari va hududiy rivojlanish strategiyalari bilan 
qo‘llab-quvvatlangan taqdirda iqtisodiy o‘sish va ijtimoiy barqarorlikni ta’minlashga xizmat qilishi mumkin.

T A D Q I Q O T  M E T O D O L O G I YA S I
Mazkur tadqiqotda qishloq xo‘jaligining iqtisodiyotga ta’sirini aniqlash uchun kompleks yondashuv qo‘llanildi. 

Dastlab, statistik tahlil usullari orqali O‘zbekiston Respublikasining Davlat statistika qo‘mitasi, Jahon banki, 
BMTning FAO tashkiloti hamda boshqa ochiq manbalardagi ma’lumotlar yig‘ildi. Ushbu ma’lumotlar asosida 
so‘nggi yillardagi qishloq xo‘jaligi ishlab chiqarish hajmi, yalpi ichki mahsulotdagi ulushi, bandlik darajasi, 
eksport salohiyati va investitsiya hajmlari o‘rganildi [6].

Tadqiqotda qiyosiy tahlil usulidan foydalanib, O‘zbekiston agrar sektori boshqa rivojlanayotgan mamlakatlar, 
xususan Qozog‘iston, Ukraina va Hindiston bilan solishtirildi. Shuningdek, SWOT tahlil yordamida sohaning 
kuchli va zaif tomonlari, imkoniyatlar va tahdidlar aniqlashtirildi. Sifat tahlili doirasida esa sohaga oid hukumat 
qarorlari, strategik dasturlar, Prezident farmonlari va ilmiy maqolalar tahlil qilindi [7].

Ushbu yondashuvlar orqali qishloq xo‘jaligining iqtisodiy o‘sishga qanday yo‘llar bilan ta’sir qilayotgani, 
ayniqsa bandlik, eksport, oziq-ovqat xavfsizligi va hududiy rivojlanishdagi roli aniqlandi. Tadqiqot davomida 
sohaning zamonaviy texnologiyalarga muhtojligi, moliyaviy vositalar va infratuzilma bilan ta’minlanganlik 
darajasi ham o‘rganildi [8].

T A H L I L  V A  N A T I J A L A R
O‘zbekiston Respublikasi misolida olib borilgan tahlillar qishloq xo‘jaligi sohasining iqtisodiyotdagi hal 

qiluvchi o‘rnini yaqqol ko‘rsatdi. Statistik ma’lumotlarga ko‘ra, 2024-yilda qishloq xo‘jaligi yalpi ichki mahsulotning 
25% dan ortig‘ini tashkil qilgan. Mamlakat aholisining qariyb 27% i aynan shu sohada mehnat qilayotgani esa 
bu tarmoqning ijtimoiy-iqtisodiy jihatdan naqadar muhimligini anglatadi. Bundan tashqari, agrar mahsulotlar 
eksporti umumiy eksport hajmining 15–20% ini tashkil qilib, iqtisodiyotga valyuta oqimini ta’minlamoqda [9].

Tahlillar shuni ko‘rsatmoqdaki, qishloq xo‘jaligida meva-sabzavot, don, paxta, uzum yetishtirish salohiyati 
yuqori bo‘lib, bu mahsulotlar eksportbop hisoblanadi. Shu bilan birga, qayta ishlash sanoatining rivojlanmaganligi, 
logistika muammolari va suv resurslarining yetishmovchiligi kabi omillar umumiy samaradorlikka salbiy ta’sir 
ko‘rsatmoqda [10].

2000–2023 yillar oralig‘ida ko‘rsatkichlarning foizlarda pasayib borishi aks ettirilgan. Eng yuqori ko‘rsatkich 
2000-yilda (26%) bo‘lgan, eng past ko‘rsatkich esa 2023-yilda (14%) qayd etilgan (1-jadval).

Jadval-1. Qishloq xo‘jaligida band aholining ulushi (2000-2023)
Yil Foiz (%)

2000 26
2005 21
2010 18

2015 16

2020 15

2023 14

Hududlar kesimida olib borilgan tahlillar Toshkent, Farg‘ona, Andijon, Samarqand va Surxondaryo 
viloyatlari agrar ishlab chiqarishda yetakchi o‘rinni egallayotganini ko‘rsatdi. Shu bilan birga, Qoraqalpog‘iston 
Respublikasi va cho‘l hududlarida suv resurslariga bo‘lgan ehtiyoj yuqoriligi tufayli agrar faoliyat cheklangan 
[11].

So‘nggi yillarda amalga oshirilgan islohotlar, xususan, “Fermer xo‘jaliklari to‘g‘risida”gi qonunning 
yangilanishi, subsidiyalar berilishi, yerlarni raqamlashtirish va agrosug‘orish tizimining takomillashtirilishi ijobiy 
natijalar bermoqda. 2023-yilda agrotexnika uskunalariga ajratilgan subsidiyalar hajmi 2 baravarga oshgan, bu 
esa texnologik yangilanish sur’atlarini kuchaytirgan [12].

Statistik ma’lumotlarga ko‘ra, 1991 yilda 31 foizni tashkil etgan qishloq xo‘jaligi bandligi 2023 yilga kelib 
14 foizgacha pasaygan bo‘lib, bu jarayonning barqaror va tizimli ekanini ko‘rsatadi. Bu pasayishning asosiy 
omillari – mexanizatsiya darajasining ortishi, sanoat tarmoqlarida yangi ish o‘rinlarining ko‘payishi, xizmat 
ko‘rsatish sektori salmog‘ining oshishi va ichki mehnat migratsiyasining faollashuvi bilan bog‘liq (1-Rasm). 
Tadqiqotlar shuni ko‘rsatadiki, zamonaviy texnologiyalar masalan, tomchilatib sug‘orish, dronlar yordamida 
kuzatuv va tahlil qilish, raqamli monitoring qo‘llanilgan xo‘jaliklarda hosildorlik 25–30% ga oshgan. Bu esa 
mahsuldorlik bilan birga iqtisodiy daromadni ham sezilarli ravishda ko‘paytirgan [13]. Qishloq xo‘jaligi 
sohasiga xorijiy investitsiyalar ham kirib kelmoqda. Xususan, Xitoy, Janubiy Koreya, Turkiya va Niderlandiya 
kabi davlatlar O‘zbekistondagi issiqxona va chorvachilik loyihalariga sarmoya kiritmoqda. Bu esa mahalliy 

ishlab chiqaruvchilar uchun texnologik hamkorlik va eksport imkoniyatlarini oshirmoqda. Biroq muammolar 
ham mavjud: yer resurslarining chegaralanganligi, suv tanqisligi, qishloq infratuzilmasining orqada qolganligi, 
moliyaviy resurslardan foydalanishdagi to‘siqlar va kadrlar salohiyatining pastligi. Shu sababli, sohada kompleks 
yondashuv asosida strategik rejalashtirish, ilm-fanga asoslangan innovatsion yondashuvlarni keng tatbiq etish 
zarur [14].

Rasm-1. 1991-2030 yillar bo‘yicha ARIMA prognozi

Umuman olganda, tahlillar qishloq xo‘jaligining iqtisodiy o‘sishdagi salohiyatini to‘liq ochib berdi. Samarali 
siyosat, ilg‘or texnologiyalar va xalqaro hamkorlik vositasida bu sohani iqtisodiyotning drayveriga aylantirish 
mumkin [15].

X U L O S A  V A  T A K L I F L A R
Qishloq xo‘jaligi har bir davlat iqtisodiy tizimida asosiy sohalardan biri hisoblanadi. Ayniqsa, O‘zbekiston kabi 

agrar resurslarga boy, qishloq aholisi soni yuqori bo‘lgan mamlakatlar uchun bu sohaning iqtisodiy ahamiyati 
beqiyosdir. Tadqiqot davomida aniqlanishicha, qishloq xo‘jaligi nafaqat yalpi ichki mahsulotga qo‘shgan hissasi, 
balki aholini ish bilan ta’minlash, oziq-ovqat xavfsizligini kafolatlash va eksport salohiyatini oshirish orqali 
iqtisodiyotda hal qiluvchi rol o‘ynaydi.

Mavjud holatni tahlil qilgan holda aytish mumkinki, O‘zbekistonda agrar sohani modernizatsiya qilish, 
zamonaviy texnologiyalarni keng joriy etish, irrigatsiya tizimini isloh qilish, qayta ishlash sanoatini rivojlantirish 
va eksport infratuzilmasini yaxshilash orqali iqtisodiy samaradorlikka erishish mumkin. Davlat tomonidan 
fermerlar va dehqon xo‘jaliklarini qo‘llab-quvvatlash mexanizmlari subsidiyalar, soliq imtiyozlari, kreditlar va 
ta’lim dasturlari sohani taraqqiyot yo‘liga olib chiqishda muhim vosita bo‘lib xizmat qilmoqda.

Shuningdek, qishloq xo‘jaligi sohasiga xorijiy sarmoyalarni jalb qilish, xalqaro tajribalarni o‘rganish va 
mahalliy sharoitga moslashtirish, ilmiy-tadqiqot ishlari asosida yangi texnologiyalar ishlab chiqish va ularni 
amaliyotga joriy etish dolzarb vazifa bo‘lib qolmoqda. Qishloq infratuzilmasini, ayniqsa transport, saqlash, 
qadoqlash va marketing tizimini rivojlantirish orqali mahsulot qiymat zanjirini to‘liq shakllantirish zarur.

Yana bir muhim masala ekologik barqarorlikni ta’minlashdir. Suv resurslarining chegaralanganligi, iqlim 
o‘zgarishi, tuproq degradatsiyasi kabi omillar uzoq muddatli istiqbolda qishloq xo‘jaligi samaradorligiga tahdid 
soladi. Shu sababli, ekologik toza texnologiyalarni tatbiq etish, agrosanoat kompleksini ekologik jihatdan 
barqaror yuritish lozim.

Xulosa qilib aytganda, qishloq xo‘jaligi iqtisodiy o‘sish va barqarorlikning muhim omillaridan biridir. Ushbu 
sohada chuqur islohotlar, innovatsion yondashuvlar va samarali boshqaruv bo‘lishi evaziga O‘zbekiston agrar 
sohasi iqtisodiyotning yetakchi tarmog‘iga aylanishi mumkin. Mazkur tadqiqot asosida ishlab chiqilgan xulosalar 
va tavsiyalar qishloq xo‘jaligini yanada rivojlantirish va iqtisodiy salohiyatni to‘liq ishga solish uchun amaliy asos 
bo‘lib xizmat qiladi.

